
83

E ah! Se vive ciù poco m’è concesso.

Se mêue Martin, a disse, mêuo voentea,

E ancon ciù se ghe poëse moî dappresso!...

Sentindo che a parlava in tâ manea

Vixin Ferrante a l’ûrtim’ôa lê stesso.

De mette ghe ven subito l’idea

A-i so erroî uña pessa e uña coroña

A-a so morte da eroe c’un’opea boña.


84

Regordando a propoxito, che visto

O l’aveiva studiando teologia,

Che l’ëa d’ûn grande merito l’acquisto

D’ûn’anima infedele convertia,

Streppâ da-e moen do diao pe dâla a Cristo,

Se gh’animava ô zelo e a fantaxia,

E de fâ ô risolveiva uña crestiaña,

Do nêuvo mondo a primma, in quell’Indiaña.


85

Con questo intendimento ô se gh’accosta;

E pe façilitâ a so converscion,

O se façeiva stradda a so proposta

Con motivi piggiæ dâ so pascion;

Lê ô ghe dixeiva, che se a l’ëa disposta

A abbrassâ di Spagnolli a Religion,

A Martin doppo morte a poiva ûnise,

E in eterno con lê vive feliçe.


86

E façendo uña breve dottrinetta

Do Paradiso in specie e de l’Inferno,

Infin ô l’esortava a fâ uña sccetta

Dicciarazion fedele do so interno;

Se co-i dannæ a voiva êse maledetta,

O godî con Martin in sempiterno:

Lê a rispondeiva con ûn fattoriso:

Vêuggio êse con Martin in Paradiso!

